
Muslimin yang dirahmati Allah sekalian,

Pada hari Jumaat yang penuh dengan rahmat dan keberkatan ini saya
ingin berpesan kepada diri saya dan para jamaah untuk bersama-sama
meningkatkan keimanan dan ketagwaan kepada Allah SWT dengan sentiasa
melakukan segala perintah-Nya dan meninggalkan segala larangan-Nya.
Mudah-mudahan, kita akan tergolong dalam kalangan para hamba-Nya yang
beroleh kebahagiaan dan kesejahteraan di dunia kini serta di akhirat nanti,

insyaa-Allah.
Hadirin Jumaat yang berbahagia,

Sempena hari ulangtahun keputeraan ke 71 Duli Yang Maha Mulia
Sultan Sharafuddin Idris Shah al-Haj ibni al-Marhum Sultan Salahuddin Abdul
Aziz Shah al-Haj, Sultan Selangor pada 11 Disember 2016. Mimbar serta
sekelian jamaah sentiasa mendoakan semoga Allah SWT terus memberikan
taufik serta hidayah-Nya agar tuanku berada dalam keadaan sihat walafiat,
seterusnya dapat memerintah negeri dalam suasana aman dan damai di
bawah petunjuk Allah SWT.

Mimbar pada hari ini akan membicarakan tajuk, “DAULATKAN
SYARIAT”, dengan menerangkan secara ringkas betapa pentingya syariat
Islamiah dilaksana, diamal dan ditegakkan sebagai usaha mewujudkan
sebuah negeri berkebajikan yang mendapat keampunan dan keredhaan
Allah SWT.

Muslimin yang dirahmati allah,

Adalah menjadi istiadat pemasyhuran pertabalan seseorang raja
menaiki takhta akan melafaz sumpah dengan menyebut; Wallahi, Wabillahi,

Watallahi — untuk memerintah dengan seadil-adilnya. Manakala rakyat pula



akan merafak sembah dengan ungkapan “Daulat Tuanku” yang membawa
maksud memohon barakah, nikmat, bahagia, kuasa dan wibawa. Maka
apabila diungkapkan kata “Daulat Tuanku® membawa maksud raja yang
berwibawa yang melindungi sekelian rakyatnya berdasarkan kehendak

syariat Islamiyah.

Menurut Raja Ali Haji yang merupakan cucunda Raja Haji Fi Sabilillah
melalui bukunya yang bertajuk, “Thamarat al-Muhimmah” (Et.&;ﬁ &\}3311)

menyebutkan:

“Dan jika dikata raja itu dengan makna imam maka iaitu ikutan
segala rakyatnya pada segala hukuman dan perintahnya yang tiada
membawa kepada kufur dan maksiat. Maka imam itu di hadapan yang

diikut perintahnya.”

Ini menunjukkan bahawa raja boleh diertikan sebagai sultan yang
membawa makna pengganti dan penerus khilafah Islamiah yang
berlandaskan al-Quran, as-Sunnah dan al-ljma’. Seterusnya boleh pula
diertikan sebagai imam yang membawa maksud kepemimpinan dan

keteladanan.

Jika diteliti kenyataan oleh Raja Ali Haji, maka Raja merupakan ketua
agama Islam dan tokoh pemersatu umat. Dengan kedudukan Raja tersebut
ianya menuntut sekelian rakyat memberikan sepenuh ketaatan supaya wujud
kestabilan pemerintahan yang akan mensejahterakan rakyat berbilang kaum,
berbilang agama serta berbilang budaya agar dapat hidup dengan suasana

penuh ukhuwah, sentiasa bekerjasama, tiada prasangka dan tenteram.

Di Selangor terdapat catatan yang menyatakan bahawa jawatan mufti

dilantik secara rasmi buat kali pertama pada tahun 1826 Miladi. Negeri



Selangor pernah menggunakan gelaran Syeikhul Islam kepada penyandang
jawatan mufti sebagai penasihat kepada Raja bagi mengukuh pelaksanaan

syariat.

Undang-undang Tubuh Negeri Selangor 1948 yang dipinda dan

digantikan pada tahun 1959, menurut fasal 47, telah menyatakan;

“Agama Islam sebagaimana yang dianuti dan diamalkan dalam

negeri ini sehingga kini hendaklah menjadi agama Negeri.”
Hadirin yang dikasihi Allah sekalian,

Dalam sejarah kesultanan negeri Selangor, Almarhum Sultan Alaeddin
Suleiman Shah lbni Almarhum Raja Muda Musa, Sultan Selangor ke5,
adalah sultan yang alim lagi tinggi hemahnya, telah menulis dua buah kitab
yang dijadikan sebagai buku teks di sekolah-sekolah agama ketika itu yang
bertajuk;

1- Pohon Agama (ol Uj.ij) bagi Bahagian Rukun Iman
2- Melatih Kanak-Kanak Laki-Laki Dan Perempuan Agama Islam 1.

Sebagai bukti Baginda mementingkan pembangunan hal ehwal Islam,
Baginda membina sebuah masjid yang diberi nama dengan nama baginda
iaitu Masjid Alaeddin di Kuala Langat. Di masjid tersebutlah baginda selalu
membaca khutbah Jumaat, khutbah Aidilfitri dan Aidiladha. Ini sebagai bukti
bahawa baginda adalah seorang sultan yang berkemampuan dan berwibawa

dalam menegakkan Islam.

Almarhum tuanku juga pernah menulis karangan berbentuk puisi
mengenai akidah, bertajuk ‘Nasihat Guru Pada Murid’. Antaranya seperti
berikut;



Tuntutlah ilmu akhirat dunia,
hidup mati mu dapat bahagia,
Ke mana mu pergi jadi mulia,

tidaklah hidup sia-sia.

Pergi sekolah janganlah segan,
llmu agama jangan dilupakan,
Sama dituntut sama diamalkan,

dua-duanya sama muliakan.

Sementara itu Almarhum Sultan Hisamuddin Alam Shah Al Haj lbni
Almarhum Sultan Alaeddin Sulaiman Shah telah mewakafkan Istana Jamaah
untuk dijadikan tapak rasmi Kolej Islam Malaya pada tahun 1955. Baginda
mengharapkan agar kolej ini dapat melahirkan para ulama' yang bertagwa

kepada Allah dan seterusnya menerangi masyarakat.

Justeru umat Islam hendaklah menyedari bahawa usaha untuk
mendaulatkan syariat Islam wajib diteruskan dan berganding bahu bagi
mencapai keredhaan Allah SWT.

Firman Allah SWT dalam surah al-Haj ayat 41;

“laitu mereka (umat Islam) yang jika Kami berikan mereka kekuasaan

memerintah di bumi nescaya mereka mendirikan sembahyang serta memberi

zakat, dan mereka menyuruh berbuat kebaikan serta melarang dari
melakukan kejahatan dan perkara yang mungkar. Dan (ingatlah) bagi Allah

Jjualah kesudahan segala urusan’.

Sebaliknya Allah memberi amaran sekiranya perintah-perintah-Nya

tidak dilaksanakan melalui firman-Nya dalam surah al-Israk ayat 16;

‘Dan apabila sampai tempoh Kami hendak membinasakan penduduk

1]

sesebuah negeri, Kami perintahkan (lebih dahulu) orang-orang yang
melampau dengan kemewahan di antara mereka (supaya taat), lalu mereka
menderhaka dan melakukan maksiat padanya; maka berhaklah negeri itu

dibinasakan, lalu Kami menghancurkannya sehancur-hancurnya’.

Oleh yang demikian setelah merdeka selama hampir 60 tahun, kita
hendaklah terus istigamah mendaulatkan kembali syariat Islamiyah supaya

berada di landasan dan persada kemuliaannya.
Muslimin yang dirahmati Allah sekalian,

Setelah hampir 100 tahun berakhirnya khilafah Uthmaniyah di Turki,
umat Islam berada dalam keadaan serba lemah disamping menghadapi
pelbagai tohmahan negatif. Maka sudah sampai masanya umat Islam waijib
bangkit kembali untuk mendaulatkan kembali syariat Islam sehingga berada
di puncak persada kemuliaannya. Sesungguhnya kaedah bagi

melaksanakannya perlu dilakukan dengan penuh hikmah dan bijaksana



supaya usaha ini dapat berjalan dengan lancar dan akhirnya mencapai tujuan

yang dikehendaki oleh syariat.
Muslimin yang dikasihi Allah sekalian,

Sebagai kesimpulan khutbah pada hari ini, beberapa pengajaran boleh
diambil;

1. Umat Islam wajib menjadikan al-Quran dan as-Sunnah sebagai

sumber utama dalam usaha mendaulatkan pelaksanaan syariat.

2. Umat Islam hendaklah memberikan sepenuh ketaatan kepada
pemerintah atau ulil-‘amri selagi segala titah dan arahan yang disampaikan

tidak berlawanan dengan syariat.

3. Umat Islam hendaklah sentiasa melakukan apa saja ikhtiar

secara berhikmah dan bijaksana dalam mendaulatkan syariat.

4. Umat Islam hendaklah mengutamakan syariat Islam dalam setiap

urusan kehidupan.

“‘Wahai orang-orang yang beriman, taatlah kamu kepada Allah dan
taatlah kamu kepada Rasulullah dan kepada "Ulil-Amri" (orang-orang yang
berkuasa) dari kalangan kamu. Kemudian jika kamu berbantah-bantah
(berselisihan) dalam  sesuatu perkara, maka hendaklah  kamu
mengembalikannya kepada (Kitab) Allah (Al-Quran) dan (Sunnah) Rasul-
Nya, jika kamu benar beriman kepada Allah dan hari akhirat. Yang demikian
adalah lebih baik (bagi kamu), dan lebih elok pula kesudahannya’.

(an-Nisa™59).

Sidang Jumaat yang dirahmati Allah SWT,

Mimbar Jumaat sekali lagi berpesan bahawa Islam mengajar kita
supaya bersikap sederhana dalam segala amalan. Kita amatlah dituntut agar
menampilkan kemuliaan akhlak, sikap dan keperibadian tinggi kerana
Rasulullah SAW diutus untuk menyempurnakan akhlak dan sebagai rahmat
bagi seluruh umat dan sekalian alam. Pada masa yang sama kita juga
disaran supaya menjauhi sebarang bentuk fahaman sesat dan perbuatan
ekstrim yang kesannya akan menjejaskan keharmonian, perpaduan dan

keselamatan ummah dan Negara.

Ya Allah, Engkaulah Tuhan yang Maha berkuasa, kami bersyukur
kehadrat-Mu yang telah mengurniakan kami rahmat dan  nikmat,
sehingga kami dapat meneruskan usaha ke arah memperkukuhkan negara
umat Islam khususnya negeri Selangor, sebagai negeri yang maju, sejahtera

dan berkebajikan dibawah naungan dan pimpinan raja kami sebagai ketua

agama Islam di negeri ini.

Justeru kami pohon kehadrat-Mu ya Allah, tetapkanlah iman dan
pegangan kami kepada Ahli Sunnah Wal-Jamaah, terimalah amalan kami,
kukuhkanlah perpaduan kami, luaskanlah rezeki kami, kayakanlah kami
dengan ilmu yang bermanfaat, suburkanlah jiwa kami dengan budi pekerti
yang mulia, kembalikanlah kami ke jalan yang Engkau redhai, lindungilah

kami daripada bala bencana dan ujian-Mu yang berat seperti kemarau



panjang, banjir besar, wabak penyakit Zika dan Denggi supaya dengan
demikian, negeri kami akan sentiasa dilindungi dan diberkati.

Ya Allah, bukakanlah hati kami untuk mendirikan solat fardhu lima
waktu, menunaikan zakat dan kefarduan yang lain serta mewakafkan dan
menginfakkan harta khususnya untuk Perbadanan Wakaf Negeri Selangor
(PWS) dan Tabung Amanah Pembangunan Islam Selangor (TAPIS).

Ya Allah, peliharalah kami daripada amalan dan akidah yang
menyeleweng dan sesat seperti fahaman Syiah, Qadyani serta lain-lain
fahaman.

Ya Allah, bantulah umat-Mu Rohingya yang sedang diuji dengan ujian
dan kezaliman yang amat hebat dan dahsyat, semoga engkau ya Allah
menurunkan lzzah kepada saudara kami Rahingya dan menghancurkan

rejim kuffar dengan tentera-tentera-Mu ya Allah.

